
Раней было анансавана, што яна мае знахо-
дзіцца ў беларускай сталіцы 12—13 сакавіка. Але 
11 сакавіка беларускі кіраўнік Аляксандар Лука-
шэнка раптоўна вылецеў на перамовы ў Армэнію. 
У той самы дзень МЗС Беларусі паведаміў пра пе-
ранос візыту Фэрэра-Вальднэр на красавік.

Сама эўракамісарка патлумачыла, што ёсьць 
патрэба дадаткова прапрацаваць некаторыя 
пытаньні зь ліку тых, якія яна зьбіраецца аб-
меркаваць зь беларускім бокам. Неафіцыйна 
брусэльскія крыніцы сьцьвярджаюць: візыт быў 
затарможаны пасьля таго, як зь Менску прыйшоў 
сыгнал, што сустрэча эўракамісаркі з кіраўніком 
краіны можа не адбыцца.

Паводле «The International Herald Tribune», 
«Аляксандар Лукашэнка адклаў сваю сустрэчу 
з адным з найболей высокапастаўленых прад-
стаўнікоў Эўрапейскага Зьвязу, чым чарговы 
раз прымусіў задумацца пра тое, у якой ступені 
ягоны ўрад насамрэч хоча быць незалежным ад 
Расеі».

Менскі аналітык Аляксандар Класкоўскі ка-
мэнтуе паводзіны беларускага кіраўніцтва так: 
«Наўрад ці тут на першым пляне задача падраж-
ніць Брусэль. Найхутчэй што — не раздражняць 
Маскву». На думку экспэрта, «раптоўны адлёт у 
Ерэван — гэта не разрыў з Брусэлем, а тактычны 
ход. Адмаўляцца ад нармалізацыі дачыненьняў з 

і палітыкі добрасуседзтва Бэніты Фэрэра-
Вальднэр.

ЭЗ менавіта тады, калі пайшла такая карта, было 
б глупствам. Іншая рэч — пэрсанальна дыстан-
цыявацца».

Імаверна, што ў Брусэлі былі гатовыя да тако-
га манэўраваньня Аляксандра Лукашэнкі. Па не-
афіцыйнай інфармацыі, прапрацоўваецца сцэнар, 
згодна зь якім у Прагу на травеньскі ўстаноўчы 
саміт новай праграмы ЭЗ «Усходняе партнэрства» 
будзе запрошаны не Лукашэнка, а міністар замеж-
ных спраў або прэм'ер Беларусі.

Такі варыянт, на думку незалежных аналіты-
каў, мог бы задаволіць усе бакі. Масква, якую 
непакоіць «заходні дрэйф» Лукашэнкі, атрымае 
меней падстаў для раздражненьня. Беларуская 
апазыцыя зь яе цяперашнімі эмацыйнымі заявамі 
пра тое, што ня варта запрашаць у Прагу дыкта-
тара, спатоліць свае амбіцыі. Сам прэзыдэнт Бе-
ларусі таксама вымые рукі: маўляў, я асабіста ні-
якіх дакумэнтаў пра ўдзел у новай праграме не 
падпісваў. І, нарэшце, ЭЗ возьме сваё, бо ягоная 
звышзадача зараз — любым коштам ангажаваць 
Беларусь ва «Ўсходняе партнэрства», каб такім 
чынам пачаць паступовы працэс яе перацягвань-
ня ў сваю зону ўплыву.

Пры гэтым, як кулюарна прызнаюцца прад-
стаўнікі ЭЗ, стаўка робіцца на зацікаўленасьць 
беларускай улады ў найхутчэйшым атрыманьні 
э к а н а м і ч н а г а  п л ё н у  а д  н а р м а л і з а ц ы і 
дачыненьняў з Захадам. Гэтая зацікаўленасьць 
узмацняецца ў зьвязку зь цяжкімі наступствамі 
фінансава-эканамічнага крызысу. Эканоміка Бе-
ларусі зьведвае найбольшыя праблемы за апош-
нія гады.

Так, за студзень экспарт зьнізіўся на 45,4% у 
параўнаньні з аналягічным леташнім пэрыядам 
і склаў 1 млрд. 319,9 млн. даляраў. Адмоўнае са-
льда замежнага гандлю таварамі склала за першы 
месяц году 443,2 млн. даляраў (для параўнаньня: 
у студзені 2008 году было мінус 204,1 млн. 
даляраў).

Незалежны эканаміст Яраслаў Раманчук пра-
гназуе, што цераз імавернае рэзкае, у два-чатыры 
разы, падзеньне экспартных цэнаў на калій, на-
фтапрадукты, чорныя мэталы, трактары, груза-
вікі беларускі экспарт сёлета можа скараціцца 
на 13,5–14 мільярдаў даляраў. Для экспартаары-
ентаванай эканомікі краіны гэта азначае катас-
трофу.

Сёньня краіна зьведвае вострую патрэбу ў 
прытоку замежных сродкаў. Намесьнік міністра 
замежных спраў Андрэй Еўдачэнка, выступа-
ючы 11 сакавіка ў Менску на 
сэмінары «Паляпшэньне ўмоў 
для прыцягненьня замежных 
інвэстыцыяў», прызнаў, што 
Беларусі востра не стае чы-
стых замежных інвэстыцыяў.

Чыноўнік адзначыў такса-
ма нераўнамернасьць пасту-
пленьня інвэстыцыяў з ЭЗ: 
блізу паловы зь іх прыпадае 
на Аўстрыю ды Вялікую Бры-
танію. «На жаль, пакуль што 
ў ценю ў гэтым пляне знахо-
дзяцца такія буйныя краіны-
інвэс т ары,  як Францыя, 

Італія, Бэльгія, Швэцыя», — заявіў адзін з кіраў-
нікоў МЗС. 

На сэмінары прагучала інфармацыя, што з 2000 
году таваразварот Беларусі з Эўразьвязам павялі-
чыўся ў 12 разоў і па выніках 2008 году склаў 23 
млрд. даляраў. Экспарт беларускіх тавараў у краіны 
ЭЗ летась дасягнуў 14,4 млрд. даляраў. У Беларусі 
цяпер дзейнічае болей за чатыры тысячы суполь-
ных ды замежных прадпрыемстваў, сярод якіх 53% 
складаюць прадпрыемствы з капіталам з ЭЗ.

Са словаў Еўдачэнкі, краіны ЭЗ мусяць быць 
асноўнай крыніцай тэхналёгіяў, ноў-хаў ды 
інвэстыцыяў, і найперш у такіх сфэрах беларускай 
эканомікі, як транзыт, энэргетыка, стандартыза-
цыя. Паводле чыноўніка МЗС, для разьвіцьця 
эканамічных ды палітычных дачыненьняў Бела-
русі і Эўразьвязу патрэбна падпісаць новае пагад-
неньне пра партнэрства ды супрацу.

Варта нагадаць, што ранейшае такое пагаднень-
не між Менскам ды Брусэлем было замарожанае 
аб'яднанай Эўропай пасьля рэфэрэндуму 1996 
году, што прывёў да рэзкага пераразьмерканьня 
ўлады ў краіне на карысьць прэзыдэнта ды раз-
гону Вярхоўнага Савету. І па сёньня ніводзін з 
12 крытэраў нармалізацыі стасункаў, вылучаных 
Брусэлем у 2006 годзе, беларускім бокам цалкам 
ня выкананы.

Тым часам урад Беларусі мусіць ратаваць фінан-
савую сыстэму за кошт новых запазычаньняў. 12 
сакавіка ў Беларусь паступіў расейскі крэдыт у па-
меры 500 млн. даляраў.

На 1 студзеня 2009 году золатавалютныя рэ-
зэрвы (ЗВР) Беларусі, разьлічаныя па стандар-
тах МВФ, складалі 3 млрд. 61 млн. даляраў. За 
студзень — люты сёлета Беларусь атрымала з-за 
мяжы 1,4 млрд. даляраў (у студзені 788 млн. ад 
МВФ, у лютым 625 млн. — ад продажу 12,5% 
акцыяў «Белтрансгазу»). Гэтыя сродкі былі накі-
раваныя на папаўненьне міжнародных рэзэрваў.

Зыходзячы з гэтага, аб’ём ЗВР Беларусі мусіў 
вырасьці прыкладна да 4,5 млрд. даляраў. Аднак, 
як зазначае фінансавы аглядальнік БелаПАН 
Аляксей Арэшка са спасылкай на зьвесткі Нац-
банку, на 1 сакавіка 2009 году рэзэрвы паводле 
стандартаў МВФ склалі толькі 3 млрд. 327 млн. 
даляраў.

Такім чынам, «атрыманыя грошы, па сутнасьці, 
адразу ж сыходзілі на задавальненьне падвы-
шанага попыту на валюту з боку насельніцтва, 
прадпрыемстваў ды банкаў пасьля студзеньскай 

дэвальвацыі беларускага рубля», – робіць высно-
ву эканамічны аглядальнік Зьміцер Ярмак.

Экспэрты зважаюць на тое, што разавая дэ-
вальвацыя на 20% ня вырашыла фінансава-
эканамічных праблемаў Беларусі. Але яшчэ раз 
рэзка абвальваць рубель улады не рызыкуюць, 
баючыся сацыяльных абурэньняў. Таму абраная 
тактыка паўзучай дэвальвацыі.

 Ű ПАЛІТЫКА

Клінтан засмучаная адсутнасьцю 
прагрэсу ў Беларусі

Дзяржсакратар ЗША 
Гілары Клінтан «вельмі 
засмучаная» адсутнасьцю 
бачнага прагрэсу ў 
галіне правоў чалавека 
на Тыбэце і ў Беларусі. 
Пра гэта заявіў падчас 
сустрэчы з журналістамі 

прэсавы сакратар замежнапалітычнага 
ведамства ЗША Робэрт Вуд.

«Мы маем намер актыўна сачыць за абаронай 
правоў чалавека і хочам, каб у гэтым кірунку мы 
былі больш эфэктыўнымі, чымся папярэднія 
амэрыканскія адміністрацыі», — падкрэсьліў Вуд.

Паводле прэсавага сакратара, «гучныя дэкля ра-
цыі адносна правоў чалавека далёка не заўсёды 
зьяўляюцца аптымальным спосабам дасягнень-
ня пастаўленай мэты». Аднак меркаваньні Гілары 
Клінтан, якія яму даводзілася чуць, сьведчаць пра 
яе «неабыякавасьць да гэтай тэмы».

Радыё Свабода

 Ű АФІЦЫЙНА

Адмена сьмяротнага  
пакараньня ў Беларусі  
магчымая толькі праз 
рэфэрэндум

Пытаньне пра адмену сьмяротнага 
пакараньня ў Беларусі, у адпаведнасьці з 
Канстытуцыяй, можа быць вырашанае 
толькі на рэфэрэндуме. Такую заяву 
зрабіў падчас прэс-канфэрэнцыі 
старшыня Канстытуцыйнага 
суду Пётар Міклашэвіч.

Старшыня Канстытуцыйнага суду адзначыў, 
што ў нашай краіне штогод суды прымаюць 2-3 
рашэньні пра ўжыцьцё сьмяротнага пакараньня, 
а 10 гадоў таму іх было да 50.ph

Права прымаць рашэньне пра вынясеньне на 
рэфэрэндум пытаньня адмены сьмяротнага пака-
раньня маюць парлямэнт і кіраўнік дзяржавы. У 
2004 годзе падчас рэфэрэндуму 80% насельніцтва 
Беларусі прагаласавала за захаваньне інстытуту 
сьмяротнага пакараньня.

Інтэрфакс

 Ű АПАЗЫЦЫЯ

Сяргей Скрабец заявіў пра намер 
стварыць новую партыю

Былы дэпутат Палаты прадстаўнікоў 
Сяргей Скрабец заявіў пра свой выхад 
з Беларускай сацыял-дэмакратычнай 
Грамады, якую ачольвае Станіслаў 
Шушкевіч, і стварэньне новай партыі.

Паводле словаў Скрабца, 
яму і групе прыхільнікаў не 
ўдалося знайсьці агульнай 
мовы з партыйным кіраўні-
ком, іх не задавальняла «ась-
цярожная і пасіўная пазы-
цыя кіраўніцтва партыі па 
парлямэнцкіх выбарах, па бу-
дучых прэзыдэнцкіх выбарах, 
па міжнароднай рабоце».

Ужо ў сакавіку Сяргей Скрабец зьбіраецца 
правесьці пасяджэньне аргкамітэту па стварэньні 
новай партыі, якую плянуе зарэгістраваць. Яе 
працоўная назва — «Сацыял-дэмакратычная 
партыя «Свабода», паведамляе БелаПАН.

 Ű ЭКАНОМІКА

Iнфляцыя з пачатку году 
склала 5,4%

Паводле Белстату, у лютым інфляцыя 
склала 1,2%, а за два месяцы з 
пачатку году рост цэнаў дасягнуў 
5,4%, паведамляе «Інтэрфакс».

Цэнавы скачок быў выкліканы дэвальвацыяй 
беларускай валюты з 2 студзеня. Зацьверджаны 
беларускім урадам прагноз на 2009 год прадугле-
джвае ін фля цыю ў межах 9-11%. Летась інфляцыя 
склала 13,3%.

Радыё Свабода

 Ű ГРАМАДЗТВА

Беларусы 
вераць у хуткае 
заканчэньне 
крызысу

Беларусы вераць у хуткае 
заканчэньне сусьветнага фінансавага 
крызысу і стабілізацыю сытуацыі. 
Пра гэта сьведчыць даследаваньне 
сацыёлагаў Усерасейскага цэнтру 
вывучэньня грамадзкай думкі, 
праведзенае ў пачатку сакавіка. 

Калі ў перамогу над крызысам вераць 44% апы-
таных жыхароў Беларусі, дык расейцаў толькі 
25%, украінцаў — 17%.

Толькі 32% беларусаў перакананыя, што кры-
зыс - гэта доўгатэрміновы працэс і выхаду зь яго 
ня будзе (так думаюць 69% апытаных украінцаў 
і 58% расейцаў).

Жыхары Расеі і Ўкра іны лічаць, што ад крызысу 
найбольш пацярпелі іх краіны, беларусы ж мяр-
куюць, што найперш крызыс датычыць ЗША. І 
калі крызыс турбуе 62% украінцаў і 56% расейцаў, 
дык у Беларусі пра гэта сказаў толькі кожны трэці 
рэспандэнт.

Галоўныя праявы крызысу, зь якімі сутыкнуліся 
за апошнія два месяцы беларусы, — гэта рост 
цэнаў, памяншэньне даходаў і адмова ад некато-
рых тавараў і паслугаў.

 Ű КУЛЬТУРА

Кліп «Ляпісаў» другі год запар 
стаў найлепшым у Расеі

7 сакавіка ў маскоўскім спарткомплексе 
«Алімпійскі» прайшла другая 
цырымонія ўзнагароджаньня 
прэміяй «Чартавы тузін. Топ 13».

Гэтая прэмія лічыцца галоўнай узнагародай у 
галіне расейскай рок-музыкі. Тым больш пры-
емна, што другі год запар найлепшым у наміна-
цыі «Відэакліп» прызнаны кліп гурту «Ляпіс Тру-
бяцкі», зьняты беларускім рэжысэрам.

Беларуская група «Ляпіс Трубяцкі» ўжо другі 
раз запар трапляе ў лік пераможцаў «Чартавага 

тузіна». Год таму «Ляпісы» атрымалі прэмію за 
кліп «Капітал», зьняты рэжысэрам Аляксеем Це-
рахавым. Сёлета яны зноў патрапілі ў намінацыю 
«Відэакліп» — і зноў з ролікам Церахава. Канку-
рэнцыю «Ляпісаўскім» «Агеньчыкам» складалі 
Дэльфін з ролікам «Сьнег» і «Мумі Троль» з пра-
цай «О, рай!».

Хартыя’97

There are various sites devoted to events in 
Belarus, which are, however, little known in 

Western Europe, and among people dealing with 
politics towards Belarus who do not understand 

the Russian or Belarusian languages.
The site belarus-live fills this gap. The site 
allows to order weekly reception of news 
in English, Polish, Belarusian, Russian.

ph
ot
o.
by
m
ed
ia
.n
et

5

www.Belarus-Live.eu

